
VOLUNTARIOS AMBIENTAIS LIMPARON UN TRAMO DO RÍO UMIA.
Esta mañá desenvolveuse a campaña Móllate na limpeza dos ríos: ponte as botas en 22 concellos galegos con máis de 250 voluntarios ambientais que limparon diversos tramos dos nosos ríos. Esta campaña foi promovida pola Asociación de Defensa Ecolóxica de Galiza (ADEGA).
No Salnés, o Colectivo Ecoloxista do Salnés e a Asociación  Cultural de Vilanova “Roi Vicente”  organizaron un grupo de limpeza no tramo do Umia comprendido entre as dúas pontes de Pontearnelas. 
Este tramo foi escollido por que o CES, participa no  Proxecto Ríos dende primavera do 2007 apadriñando dito tramo. O Proxecto Ríos é un programa de voluntariado ambiental que vixía a saúde de diversos ríos galegos (www.proxectorios.org) e onde naceu a iniciativa “móllate na limpeza dos ríos”.
Esta maña, entre as 10:30 e as 13:15, no Umia participaron 18 adultos e dous nenos na recollida do lixo das beiras do río. O resultado final foron dous contentores de plásticos e latas e 1 de outros materiais (papeis, cartóns tubos, roupa...), ademais de 2 colchóns, unha mesa, unha radio dun coche, 1 cartel de anuncio de obras públicas, unha sinal e como residuo perigoso  atopouse un neumático e unhas 30 pilas que polo seu contido en metais pesados teñen un gran poder contaminante das nosas augas.
Ademais púidose observar como dúas plantas alóctonas típicas dos acuarios domésticos (a elodea e azola) están a cubrir o caule do río, desprazando á flora local e á fauna que nela se refuxiaba e atopaba alimento. Así mesmo destacar como numerosos veciños do contorno se achegaron para comentarnos os malos cheiros que hai nese tramo do río debido a verquidos industriais que se fan pola noite. 

Denunciando  estes aspectos (acumulación de residuos sólidos, verquidos e flora invasora) o CES enviará un escrito ás autoridades competentes (Concellos de Ribadumia e Vilanova e a Consellería de Medio Ambiente) para que tome cartas no asunto e non deixe morrer ao Umia, río que de beber a moitos veciños do Salnés.

